
    Müasir texnologiyalardan geniş
istifadə insanların informasiya tə-
ləbatlarının ödənilməsində, iqtisa-
diyyat, elm, təhsil, səhiyyə və digər
sahələrin inkişafında mühüm əhə-
miyyət daşıyır. Rabitə sahəsində ge-
dən sürətli inkişaf əhalinin müasir
rabitə xidmətləri ilə əhatə olunması
istiqamətində işlərin davam etdiril-
məsinə əsas zəmin yaradıb. Bu gün
muxtar respublikada internet istifa-
dəçilərinin  müasir rabitə xidmətləri
ilə təmin edilməsi, göstərilən xid-
mətlərin hər bir sakin üçün əlçatan
olması  prioritet məsələlərdəndir. 
    Muxtar respublikada əhaliyə rabitə
və internet xidmətlərinin göstərilməsi
avqust ayında da uğurla davam et-

dirilib. Stasionar telefon şəbəkəsinin
genişləndirilməsi və əhalinin key-
fiyyətli internet xidmətləri ilə təmin
olunması məqsədilə həyata keçirilən
kompleks tədbirlərin nəticəsi olaraq
avqust ayı ərzində muxtar respublika
üzrə 185 abonent yeni stasionar te-
lefon xətti ilə, 506 abonent ADSL
(Asimmetrik Rəqəmsal Abunəçi Xət-
ti) internetlə təmin olunub. GPON
(Giqabyte Passive Optical Network–
Qiqabit tutumlu Passiv Optik Şəbəkə)
texnologiyası əsasında həyata keçi-
rilən “Evədək optika” layihəsi çər-
çivəsində isə 1 fərdi mənzilə fiber-
optik xətt çəkilib, zəruri avadanlıqlar
quraşdırılıb. Bunlarla yanaşı, idarə,
müəssisə və digər qurumlara fiber-
optik xətlər çəkilib, müvafiq ava-
danlıqlar quraşdırılıb və istismar
müddəti ərzində fiber-optik xətlərdə
yaranmış nasazlıqların qısa zamanda
aradan qaldırılması istiqamətində zə-
ruri tədbirlər həyata keçirilib.
    Rabitə infrastrukturunun yenidən
qurulması, xidmətlərin keyfiyyətinin
daha da yüksəldilməsi məqsədilə

şəhər, rayon və kəndlərdə müvafiq
işlər görülüb. Həyata keçirilən kom-
pleks tədbirlərin davamı olaraq  Nax-
çıvan şəhərinin Mirzə Ələkbər Sabir
və Yunis Cabbarov küçələrində, Xə-
tai və Atabəylər məhəllələrində,
Əliabad qəsəbəsində, Şərur rayo-
nunun Çərçiboğan və Dərvişlər kənd -
lərində, Culfa rayonunun Kırna kən-
dində, Ordubad rayonunun Aşağı
Əndəmic, Vələver, Dırnıs, Kələki,
Unus və Pəzməri  kəndlərində  xətt
təsərrüfatında əsaslı təmir işləri apa-
rılıb. Həmçinin internet verilişində
qırılmaların qarşısının alınması məq-
sədilə Şərur və Kəngərli rayonlarında
monitorinqlərə başlanılıb.
    Qeyd olunanlarla yanaşı, müra-
ciətlərinə uyğun olaraq əhaliyə və
dövlət qurumlarına texniki dəstək
və metodik köməkliklər göstərilib,
yaranmış  çətinliklərin operativ ara-
dan qaldırılması istiqamətində zəruri
işlər görülüb.  

Naxçıvan Muxtar Respublikası
Rabitə və Yeni Texnologiyalar

Nazirliyinin mətbuat xidməti

Avqust ayında 506 abonent internet, 185 abonent isə
sabit şəbəkə telefon xətti ilə təmin edilib

    Naxçıvan Muxtar Respublika-
sında dövlət tədris müəssisələrinin
ixtisaslı kadrlarla komplektləşdiril-
məsi və tədrisin keyfiyyətinin artı-
rılması sahəsində tədbirlər mütəmadi

olaraq davam etdirilir. Belə tədbir-
lərin davamı kimi, dövlət musiqi
təhsili müəssisələrinə müəllimlərin
işə qəbulu üçün test imtahanlarının
keçirilməsinə start verilib.
     Elan olunmuş müsabiqə üzrə qey-
diyyatdan keçmiş 313 namizəd mü-
sabiqəyə çıxarılmış 255 vakant vəzi-
fənin tutulması üçün biliklərini sına-
yacaq. Ən çox müraciət Babək rayonu
(81), Naxçıvan şəhəri (52) və Şərur
rayonu (51) üzrə qeydiyyata alınıb.
Müsabiqəyə daha çox tar (30), kon-
sertmeyster-fortepiano (30) və qarmon
(28) ixtisasları üzrə vakant vəzifələr
çıxarılıb. Ayrı-ayrı vəzifələr üzrə ən
çox müraciət isə fortepiano (49), mu-
siqi ədəbiyyatı (47) və konsertmeys-
ter-fortepiano (39) ixtisaslarına olub. 
    Uşaq musiqi, incəsənət və bədii
sənətkarlıq məktəblərinə işə qəbul
üçün test imtahanında hər bir na-
mizədə müəssisələrdə tədris olunan

ixtisaslar üzrə 50 test tapşırığı təqdim
edilir. Ayrılmış 75 dəqiqə vaxt çər-
çivəsində test tapşırıqlarının 60 fai-
zini (30 bal) düzgün cavablandırmış
namizədlər keçid balını toplamış

hesab edilir və imtahanın nəticəsi
“Test imtahanının nəticəsi haqqında
arayış”la rəsmiləşdirilir. Keçid balını
toplamış namizədlər müsahibə mər-
hələsinə buraxılır. Hər hansı bir sə-
bəbdən göstərilən vaxtda test im-
tahanında iştirak etməyənlər üçün
təkrar imtahan keçirilmir. 
    Sentyabrın 16-a qədər davam
edəcək imtahanların nəticələri ilə
Dövlət İmtahan Mərkəzinin rəsmi
internet portalında tanış olmaq müm-
kündür. 

Naxçıvan Muxtar Respublikası 
Dövlət İmtahan Mərkəzinin

mətbuat xidməti

Test imtahanları başlayıb

    Rusiya Federasiyasının Moskva

şəhərində 7-9 sentyabr tarixlərdə

27-ci “OTDYKH Leisure Moscow”

beynəlxalq sərgi və forumu keçirilib. 

     Azərbaycan, Moldova, Bolqarıstan,
Belarus, Rusiya, Almaniya, İspaniya,
Kipr, Misir, Tunis, Hindistan, Şri-
Lanka, Çin, Yaponiya, Tailand, Tan-
zaniya, Braziliya, Kuba kimi 18 ölkə -
dən 350-dən çox şirkətin iştirak etdiyi
forum-sərgidə Azərbaycan tərəfindən
“Azərbaycan Hava Yolları” QSC
(AZAL), Azərbaycan Hotel Assosia-
siyası, Azərbaycan Turizm Bürosu,
Naxçıvan Muxtar Respublikası Tu-
rizm Departamenti, eləcə də 11 yerli
turizm şirkəti iştirak edib. 
    Sərgidə “Naxçıvan Muxtar Res-
publikası” stendi təşkil olunub.
Ölkə mizin ilk dəfə olaraq iştirak
etdiyi sərgidə “Naxçıvan Muxtar
Respublikası” stendi turistlərin ma-
rağını, xüsusilə cəlb edib. Stenddə
muxtar respublikanın tarix-mədə-
niyyət abidələrinin maketləri nü-
mayiş etdirilib, quraşdırılmış mo-

nitor vasitəsilə diyarımızın turizm
potensialı ilə bağlı videoçarxlar
sərgi iştirakçılarının böyük marağına
səbəb olub. Həmçinin Naxçıvan
Muxtar Respublikası Turizm De-
partamenti tərəfindən hazırlanmış
1000-ə yaxın Naxçıvan-Qarabağlar,
Naxçıvan-Əlincəqala, Naxçıvan-
Şahbuz-Batabat, Naxçıvan-Gəmi-
qaya turist marşrutlarının, Ağbulaq
Kənd Turizm İstirahət Bölgəsinin,

Möminə xatın türbəsinin və Duzdağ
Fizioterapiya Mərkəzinin rus-ingilis
dillərində bukletləri, eləcə də Nax-
çıvan-Moskva təyyarə reysi barədə
məlumatlar sərgi iştirakçılarına təq-
dim olunub. Həmçinin muxtar res-
publikada istehsal olunan yerli məh-
sullarımızdan “Sirab”, “Badamlı”,
Naxçıvan duzu və digər brend məh-
sullar beynəlxalq sərgidə nümayiş
etdirilib.

    2 mindən çox iştirakçının qatıl-
dığı tədbir çərçivəsində 40 müxtə -
lif mövzulu sessiyada 15 ölkədən
200-dən çox spiker çıxış edib.
     Turizm Departamentinin əməkdaşı
tərəfindən sərgi iştirakçılarına Nax-
çıvan Muxtar Respublikasının turizm
potensialı barədə geniş məlumat ve-
rilib. Sərgi çərçivəsində xarici ölkə
nümayəndələri ilə çoxsaylı görüşlər
də keçirilib, muxtar respublikanın

turizm potensialı təbliğ edilib. 
    Sərgi iştirakçılarının diqqətini
daha çox çəkən Duzdağ Fizioterapiya
Mərkəzinin müalicəvi əhəmiyyəti,
Naxçıvan mətbəxi nümunələri və
mineral sular olub. Xüsusilə “Ba-
damlı” mineral suyuna diqqət gös-
tərən sərgi iştirakçılarına suyun tər-
kibi haqqında geniş məlumat verilib. 
    Sərgi zamanı xarici turoperator-
ların da muxtar respublikaya marağı
böyük olub, onlara Naxçıvan barədə
geniş məlumat verilərək buradakı
yerli turoperatorlarla əlaqələrin qu-
rulmasına köməklik göstərilib.
    Naxçıvan Muxtar Respublikası
Turizm Departamentinin, Azərbay-
can Turizm Bürosunun, eləcə də
11 yerli turizm şirkətinin iştirak et-
diyi Azərbaycan stendinə turizm
potensialını sərgiləyən digər iştirakçı
ölkələrdən fərqliliyi ilə seçildiyinə
görə “Ən yaxşı təqdimat” nomina-
siyası üzrə mükafat təqdim olunub. 

       Naxçıvan Muxtar Respublikası
Turizm Departamenti

Naxçıvan Muxtar Respublikasının turizm
potensialı beynəlxalq sərgidə 

    İstehsal və xidmət sferasının bü-
tün sahələrində müasir keyfiyyət
standartlarının tətbiqinə nail olmaq
muxtar respublikada həyata keçirilən
sosial-iqtisadi inkişaf siyasətinin
mühüm tərkib hissəsidir. Bu çərçi-
vədə əhalinin sağlamlığının və alı-
cılıq qabiliyyətinin qorunub saxla-
nılması, keyfiyyətli yerli məhsulların
istehsalının təşviqi Naxçıvan Muxtar
Respublikası Antiinhisar və İstehlak
Bazarına Nəzarət Dövlət Xidmətinin
qarşısına qoyulmuş mühüm və tə-
xirəsalınmaz vəzifələrdəndir. Bu is-
tiqamətdə həyata keçirilən tədbirlər
cari ilin avqust ayında da davam et-
dirilmiş, məhsul göstəricilərinin tex-
niki normativ-hüquqi aktların, stan-
dartların və texniki şərtlərin tələb-
lərinə uyğunluğu diqqətdə saxlanıl-
mışdır. Hesabat dövründə, ümumi-
likdə, məhsulların 108 halda, o cüm-
lədən qida məhsullarının 102 halda
keyfiyyət göstəriciləri üzrə labora-
toriya sınağı aparılmış, nöqsan aşkar
edilməmişdir.
    2014-cü ilin 18 iyul tarixində
“Təhsil müəssisələrində tədrisin və-
ziyyəti və qarşıda duran vəzifələr”
barədə Naxçıvan Muxtar Respubli-
kası Ali Məclisində keçirilmiş mü-

şavirədə verilmiş tapşı-
rıqların icrası istiqamə-
tində məktəbli və tələbə
geyim formaları istehsal
edən 4 təsərrüfat subyek-
tində istifadə olunan par-
çaların 6 halda sintetiklik,
sərbəst formaldehidin qa-
tılığı, hidroskopiklik və
yuyulmadan sonra xətti
ölçülərin dəyişməsi üzrə
göstəriciləri yoxlanılmış
və nəticələrin standartlara uyğunluğu
müəyyən edilmişdir.
    Qəbul edilmiş müvafiq dövlət
proqramlarının icrası istiqamətində
ötən ay bal məhsulunun 41, emal
olunmuş kənd təsərrüfatı məhsulla-
rının 13, meyvə-tərəvəz məhsulla-
rının isə 27 halda keyfiyyət göstəri-
ciləri üzrə laboratoriya analizləri
aparılmış, nəticələrin standartlara
uyğunluğu müəyyən olunmuşdur.
    Cari ilin 18 avqust tarixində Nax-
çıvan şəhərinin Tumbul kəndində
İqtisadiyyat və Kənd Təsərrüfatı
nazir liklərinin, Daşınmaz Əmlak və
Torpaq Məsələləri üzrə Dövlət Xid-

mətinin, AMEA Naxçıvan Bölmə-
sinin əməkdaşları ilə birlikdə ailə
təsərrüfatları üçün seminar-müşavirə
keçirilmiş, “Naxçıvan qovurması”nın
istehsalının genişləndirilməsi, ki-
çikhəcmli taralarda qablaşdırılması
və ixracının dəstəklənməsi, meyvə
və tərəvəzlərin, bostan məhsullarının
qurudulması, qablaşdırılması, eti-
ketlənməsi ilə bağlı 30 ailə təsərrü-
fatına maarifləndirici bukletlər və
“Naxçıvan qovurması” əmtəə nişanlı
etiketlər təqdim olunmuş, kənd tə-
sərrüfatı məhsulları üzrə standartlarda
müəyyən edilmiş təhlükəsizlik tə-
ləblərinə dair çıxarışlar ailə təsər-

rüfatçılarına çatdırılmışdır.
Hesabat ayında muxtar res-
publika üzrə 3 ailə təsərrüfa-
tına istehsal etdiyi məhsulların
etiketlərində məhsulun adının
və digər məlumatların orfo -
qrafik qaydalara uyğun yazıl-
masını, saxlanma şəraitinin
və yararlılıq müddətinin qüv-
vədə olan standartların tələb-
lərinə uyğun göstərilməsini
təmin etmək məqsədilə me-

todik köməklik göstərilmişdir. Ailə
təsərrüfatı məhsullarının keyfiyyətinə
nəzarətin aparılması üçün ay ərzində
İqtisadiyyat Nazirliyinin əməkdaşları
ilə birgə məhsullardan 41 halda nü-
munələr seçilərək laboratoriyaya
təqdim olunmuş, standartlara uy-
ğunluq müəyyən edilmişdir.
    “Naxçıvan Muxtar Respublika-
sında ixrac potensialının və ixraca
dövlət dəstəyinin artırılması ilə bağlı
Tədbirlər Planı”nın müvafiq bənd -
lərinin icrası istiqamətində muxtar
respublikadan kənara məhsulların
göndərilməsi və satışı üzrə fəaliyyət
çərçivəsində sahibkarlıq subyektlə-

rinin və ailə təsərrüfatlarının iqtisadi
aktivliyi ardıcıl qaydada dəstəklən-
miş, digər bölgələrimizdə fəaliyyət
göstərən “Naxçıvan məhsulları” ma-
ğazalar şəbəkəsinə tələbata uyğun
məhsulların göndərilməsi təmin edil-
mişdir.
    Muxtar respublikada istehsal olu-
nan alkoqollu içkilərin keyfiyyətinin
diqqətdə saxlanılması üçün alkoqollu
içkilər istehsal edən 3 müəssisədə
istehsal olunan arağın 2, pivənin
1 halda laboratoriya analizləri apa-
rılaraq keyfiyyət göstəricilərinin
standartlara uyğunluğu müəyyən
edilmişdir. 
    İstehlakçıların məhsullar haqqında
dolğun məlumatlandırılması məq-
sədilə 3 müəssisədə istehsal edilən
5 məhsulun etiket layihəsi standart-
lara uyğun olaraq hazırlanmışdır. 
    Hesabat ayında Fövqəladə Hallar
Nazirliyi və Dövlət Gömrük Komi-
təsi ilə birgə 275 qaz cihazına baxış
keçirilmiş və müvafiq təhlükəsizlik
sistemi ilə təmin olunmayan 9 qaz
cihazının idxalına icazə verilmə-
mişdir.

       Naxçıvan Muxtar Respublikası
Antiinhisar və İstehlak Bazarına

Nəzarət Dövlət Xidməti 

Keyfiyyətli və rəqabətqabiliyyətli məhsul
istehsalı təşviq olunur 

 – Katherine xanım, necə oldu ki, təd-
qiqat aparmaq üçün Naxçıvan ərazisini
seçdiniz? 

    – Bu işə 16 il əvvəl başladım və Naxçı-
vanda tədqiqat işləri aparmaq qərarına gəldim.
Sözün açığını desəm, bu qədim ərazini
seçmək təsadüfi oldu. Türkiyənin Qars böl-
gəsində, Cənubi Anadolu istiqamətində araş-
dırma aparmaq fikrində idim. Lakin Türki-
yənin Van vilayətində bir konfransda Azər-
baycan Milli Elmlər Akademiyası Arxeologiya
və Etnoqrafiya İnstitutunun fəlsəfə doktoru
Səfər Aşurovla tanış olduq. Söhbət zamanı
doğulduğu  Naxçıvan haqqında danışdı. Elə
o vaxt bu qədim diyarın tarixi mənə maraqlı
gəldi. O, tədqiqat aparmaq üçün məni Nax-
çıvana dəvət etdi. Və beləliklə də, 16 il əvvəl
ilkin yaşayış məskənlərindən olan Naxçıvan
torpağında maraqlı tədqiqatlara başladıq.  

 – Vurğuladığınız kimi, artıq 16 ildir
ki, Naxçıvanda tədqiqat işləri aparırsınız.
Bəs ümumiləşdirsək, bu illər ərzində
Naxçıvan ərazisində aşkar etdiyiniz mad-
di mədəniyyət nümunələri sizdə hansı
qənaəti formalaşdırır? 

    – Naxçıvana gələndə ilk dəfə Şərur rayonu
ərazisindəki Ovçular təpəsində tədqiqatlara
başladıq. Sözün düzü, ilk tədqiqatlara başla-
yarkən bu yerlərdə Eneolit dövrünə aid bir
məlumatın olmaması düşüncəsi ilə məyus
olmuşdum. Lakin arxeoloji qazıntılarımızı

davam etdirdikcə əldə olunan maddi mədə-
niyyət nümunələri məni bu düşüncələrdən
tamamilə uzaqlaşdırdı.
     Burada bir təməl qurduq, arxeoloji qazıntı
üçün ərazi qeydə alındı və təqribən, 2500
kvadratmetr yer qazıldı. Əldə etdiyimiz nü-
munələrdən qənaətə gəldik ki, Naxçıvanın əl-
verişli təbii-coğrafi şəraiti qədim Daş dövründən
insanların burada məskən salmasına şərait ya-
radıb. Ovçular təpəsi yaşayış yerində aşkar
olunan Daş dövrünə aid alətlər Naxçıvanda
qədim insanların 2 milyon il bundan əvvəl
məskunlaşdığını təsdiq edir. Naxçıvanda yer-
ləşən Naxçıvantəpə, Uçan ağıl, Ovçular təpəsi
kimi qədim yaşayış yerləri Eneolit mədəniy-
yətinin ardıcıl mərhələlərini izləməyə və bu
mədəniyyətlərin Azərbaycan üçün xarakterik
olduğunu müəyyən etməyə imkan verir. 
    Burada xüsusi olaraq qeyd etməliyəm ki,
Naxçıvanın Son Eneolit mədəniyyətinin öy-
rənilməsi üçün əhəmiyyəti olan, 2006-2013-cü
illərdə tədqiq edilən Ovçular təpəsi abidəsi
mühüm rola malikdir. Araşdırmalar Eneolit
mədəniyyətinin Urmiya hövzəsi və Şimali
Mesopotamiya ilə iqtisadi-mədəni əlaqələr
şəraitində inkişafını təsdiq edir. Tədqiqatlar
göstərir ki, Mesopotamiyanın Ubeyd tayfaları
Urmiya hövzəsindən bir neçə istiqamətdə
Azərbaycan ərazisinə yayılıb. Şübhəsiz ki,
bu miqrasiyalar Naxçıvanı da əhatə edib.
Məlum olduğu kimi, Ubeyd mədəniyyəti
protoşumerlərə və şumerlərə aid edilib. Şumer
dilinin türk dilləri ilə bağlı olmasına dair
inkar edilməz dəlillər aşkar olunub. Son illərin
araşdırmaları zamanı Ovçular təpəsindən
aşkar olunan heyvan qalıqlarının tədqiqi bu
heyvanların, təqribən, eramızdan əvvəl VIII-
VII minilliklərdə qədim əkinçilik mədəniy-
yətlərinin ardınca Naxçıvana gəldiyini təsdiq
edir. Lakin heyvanlar müəyyən dəyişikliyə
uğrayaraq yerli şəraitə uyğunlaşıb və İki-
çayarasında (Mesopotamiya) yaşayan əcdad-
larından bir qədər fərqləniblər. 
    Ümumiyyətlə, son illər artan faktlar İki-
çayarasının qədim əkinçilik mədəniyyətlərinin
Cənubi Qafqaz, o cümlədən Naxçıvan əra-
zisində formalaşan mədəniyyətlərə təsirini
təsdiq edir. Bu təsir müəyyən istehsal sahə-
lərinin inkişafını stimullaşdırıb. Belə nəticəyə
gəlmək olar ki, Naxçıvan abidələrində yayılan

boyalı keramikanın bir qismi, o cümlədən
Xələc boyalı keramikası Cənub mədəniy-
yətlərinin təsiri ilə ortaya çıxıb. Araşdırmalar
göstərir ki, İkiçayarası tayfalarının Naxçıvanla
iqtisadi-mədəni əlaqələrini gücləndirən əsas
faktorlardan biri bu ərazinin təbii sərvətləri,
xüsusilə mis yataqları olub.
    Bu arada, Naxçıvanda ilkin yaşayış və
şəhərsalma mədəniyyətindən söz düşmüşkən,
Duzdağ ərazisini xüsusi vurğulamalıyıq.
2007-ci ildə ilk dəfə Duzdağda tədqiqatlara
başlayarkən gözəçarpan və əhəmiyyətli nə-
ticələr əldə etdik. Burada çox maraqlı quruluşa
malik mədəndə əldə olunan maddi mədəniyyət
nümunələri, həmçinin tədqiqatlar zamanı
aşkar olunmuş arxeoloji materiallar – daş

çəkiclər, ocaq izləri, keramika məmulat-
ları, ağac pazlar, maral buynuzunun qa-
lıqları və digər nümunələr təsdiq edir ki,
bu duz mədənlərindən insanlar e.ə. VI-
II minilliklərdə istifadə ediblər. 

Naxçıvan duz mədənlərində yerli ar-
xeoloqlarla birgə tədqiqat işləri apararkən
2008-ci ildə əldə olunmuş maddi mədə-
niyyət nümunələrini, Şərur rayonundakı

Ovçular təpəsi abidəsindən tapılmış və ra-
diokarbon analizləri aparılmış nümunələrlə
müqayisə edərək çox uğurlu nəticələr aşkar
etdik. Bu nəticələr əsasında
müəyyən olundu ki, Duzdağ
dünyanın ən qədim duz mə-
dənidir və burada mədənçilik
işinə ilk dəfə Eneolit döv-
ründən başlanılıb. Dünyada
mədənçilik tarixində bundan
qədim tapıntı yoxdur. Duz-
dağda qədim dövrlərdən baş-
lanan duz hasilatı orta əsrlər
zamanı da intensiv şəkildə
davam edib. Qaynaqlarda
X-XIV əsrlərdə Duzdağda
əla növ duz istehsal olunması
və hazır məhsulun müəyyən
hissəsinin bir sıra ölkələrə ixrac edilməsi
haqqında məlumatlar vardır. Yaşayış üçün
çox zəruri olduğuna görə duz yüksək dərəcədə
gəlirli olub.

 – Bəs bu tədqiqatların nəticələri ilə
bağlı materiallar dərc edilirmi və ya
simpoziumlar, konfranslar keçirilirmi?

    – Əlbəttə. Tədqiqatların nəticələri, gəldi-
yimiz elmi qənaətlər bu illər ərzində qatıldı-
ğımız bütün konfrans və simpoziumlarda
geniş ictimaiyyətə təqdim edilir. Bundan
başqa, AMEA-nın müxbir üzvü Vəli Baxşə-
liyev, Fransa Milli Elmi Araşdırmalar Mər-
kəzinin əməkdaşlarından Severine Sanz ilə
birlikdə Naxçıvan Duzdağında apardığımız
tədqiqatların nəticələri barədə Fransanın
müxtəlif qəzetlərində məqalələr dərc etdir-
mişik. Həmin məqalələrdə dünyanın ən qədim
duz mədəninin Azərbaycana aid Naxçıvan
Muxtar Respublikası ərazisində aşkarlanması
barədə məlumatları beynəlxalq elmi ictimaiy -
yətə çatdırmışıq. Duzdağ haqqında məqalələr
həm də Fransanın www.cnrs.fr internet say-
tının mətbuat bülletenləri bölməsində yer-
ləşdirilir. Bundan başqa, Türkiyədə nəşr
olunan “Tuba-AR” jurnalında nəşr etdirdi-
yimiz məqalə də çox dəyərlidir. Bu məqalədə
Naxçıvan duz mədənlərində əldə olunan
maddi mədəniyyət nümunələrinin qədimliyinə
və zənginliyinə istinad edərək bu mədənlərdən
çox geniş şəkildə istifadə olunması fikrini
irəli sürmüşük. 

 – Qeyd etdiyiniz kimi, muxtar respublika
ərazisinin müxtəlif istiqamətlərində ar-
xeoloji tədqiqatlar aparmısınız. Bəs sizin
üçün indiyədək aşkar olunan ən maraqlı
nümunə hansı olub?

    – 2006-2011-ci illər ərzində Ovçular tə-
pəsində müştərək Azərbaycan-Fransa eks-
pedisiyası araşdırma apardığı zaman bir uşaq
qəbrinin içərisində 3 balta tapıldı. O baltalar
olduqca qədim alətlər idi. Analizlərin nəticələri
məni çox heyrətləndirmişdi. Qənaət isə tam
olaraq bu idi: Naxçıvan ərazisi eramızdan
əvvəl V-III minilliklərdən bir yaşayış yeridir.
Ən maraqlısı isə o idi ki, bu baltalar yüksək
bir sənətkarlıq nümunəsi idi. Həmin baltalar
tapılanadək kimsə bilmirdi ki,
Qafqazda və ərazinin digər yer-
lərində metallurgiya tətbiq olunur.
Bu materiallar tapılanadək dü-
şünülürdü ki, Qafqaza metallur-
giya Anadolu istiqamətindən gə-
lib. Lakin bu nümunələr göstərdi
ki, bu yerlər metallurgiyanın ən
qədim mərkəzlərindən olub.
Ümumiyyətlə, 16 ilə yaxın bir
müddətdə burada apardığım təd-
qiqat işlərinin nəticəsi Naxçıvanın ən qədim
oğuz-türk torpaqlarından biri olduğunu sübut
edir.
    Həmçinin bu ərazidə mis filizi parçaları,
pota qalıqları və bəzi kiçik metal əsərlər
aşkarladıq. Belə böyük mis alətlərə hələ
Cənub-Qərbi Asiyadan başqa bir yerdə rast
gəlinməyib. Və bir daha qeyd edim ki,
2010-cu ildə burada bəzi Ubaid dövrünə
aid materiallar tapıldı. Bu nümunələr təsdiq
edir ki, yerli sakinlər əkinçilik, maldarlıq,
balıqçılıq və digər təsərrüfat işləri ilə məşğul
olublar. 

 – Düşünürəm ki, əldə etdiyiniz nəticələr
sizə hələ də bu qədim diyarda araşdır-
maları davam etdirməyə stimul verir.
Naxçıvanla bağlı gələcək tədqiqat plan-
larınız nələrdir?

    – Bildiyiniz kimi, beynəlxalq ekspedisi-
yanın tərkibində bu il üçün tədqiqatlarımızı
yekunlaşdırdıq. Kültəpə və Uçan ağıl qədim
yaşayış məskənlərində apardığımız tədqiqatlar
da maraqlı nəticələrə gətirib çıxarır. Apardı-
ğımız arxeoloji tədqiqatların hesabatını sen -
tyabrın 9-da AMEA Naxçıvan Bölməsində
təqdim edərkən bunu vurğulamışdım. Növbəti
il üçün düşünürük ki, Uçan ağıl və Kültəpədə
apardığımız işləri yekunlaşdıraq. Burada ki-
fayət qədər dəyərli nümunələr əldə etdik.
Sözün düzü, düşünürdük ki, buradakı işləri
artıq tamamlamışıq. Lakin son zamanlar
Kültəpə ərazisində olduqca maraqlı və göz-
ləmədiyimiz nəticələr əldə etdik və həmin
ərazidə qazıntıları daha da genişləndirmək
qərarına gəldik. Maraqlı nəticələrin yekununda
deyə bilərəm ki, Kültəpə I Eneolit dövrünün
ən qədim yaşayış məskəni olub. Diyarınızda
apardığımız arxeoloji tədqiqatları ümumi-
ləşdirsək, bir cümlə ilə belə ifadə edərdim:
“Naxçıvanın hər daşında, qayasında oğuz-
türk tayfalarının izləri var”. 
    Naxçıvan, doğrudan da, əsrarəngiz diyardır,
tədqiqatlar apardıqca görürsən ki, burada
min illərin tarixi yatır. Bu torpağı qazdıqca
tarixin dərin qatlarına aid zəngin mədəniyyət

nümunələrinə rast gəlirsən. Bu isə tədqiqat
işlərini daha da geişləndirməklə davam et-
dirməyə sövq edir. Bundan sonrakı iş planımız
yaylaqlar üzərində tədqiqatlar olacaq. Hey-
vandarlıq üzərində iş apardığımız üçün daha
çox yaylaq, qışlaq zamanı köç sisteminin
başlanğıcını öyrənmək istəyirik. Cənubi Qaf-
qazda köçmə maldarlıq ilə bağlı çox az sayda
yaşayış yeri mövcuddur. Bu abidələrdən iki-
sinin Naxçıvan Muxtar Respublikası ərazi-
sində yerləşməsi bölgənin qədimliyi və mü-
hüm coğrafi-strateji mövqeyi ilə bağlıdır. 

 – Kültəpədə əldə etdiyiniz maraqlı nə-
ticələr barədə qısaca məlumat verə bi-
lərsinizmi? Düşünürəm ki, bu, oxucu-
larımız üçün də maraqlı olar.

    – Əlbəttə, bu, hər biriniz üçün maraqlıdır.
Çünki bu sizin tarixinizdir. Özü də min illər
öncəyə dayanan bir tarix. Burada mis filizinin
minerallarına rastlanması, həmçinin əldə et-
diyimiz digər nümunələr sübut etdi ki, Eneolit
mədəniyyətinin Naxçıvanda yayılmasında
və İkiçayarası ilə iqtisadi-mədəni əlaqələrin
güclənməsində xammal ehtiyatlarına tələbatın
artması da müəyyən rol oynayıb. Bununla
belə, Naxçıvana qədim əkinçilik mədəniy-
yətlərinin Cənubdan gəldiyi qənaətinə gəlmək

olmaz. Şübhəsiz ki, bəzi xarici amillər yerli
mədəniyyətə təsir göstərir. Lakin bu amillər
burada formalaşmış yerli mədəniyyətlə qay-
nayıb-qarışmış, vahid etnos halında forma-
laşmışdır. Həmçinin tədqiqatlar göstərdi ki,
Eneolit dövründə iqtisadiyyatın aparıcı sahələri
əkinçilik, maldarlıq, dulusçuluq və metaliş-
ləmə olub. 

 – Araşdırmalar zamanı daha çox rast
gəldiyiniz nümunələr nələrdir?

    – Tədqiqatlar zamanı çoxsaylı nümunələrə
rast gəlirik. Əsasən, bəzəkli keramikalar...
Bu keramikalar insanı düşündürür: bu, tarixin

hansısa bir dövründə yaşamış bir sə-
nətkarın əl işidir, yoxsa bir ailənin
ərsəyə gətirdiyi sıradan bir əşyadırmı?
Hətta insan düşünə bilər ki, bu alətlər
başqa bir yerdən ticarət yolu ilə də
gətirilmiş ola bilər. Lakin bu belə
deyil. Analizlər zamanı sübut olundu
ki, həmin nümunələrin hazırlanma-
sında buradakı mis mədənlərdən is-
tifadə olunub. Bəzən bu nümunələrin
üzərində çox incə və mürəkkəb ele-
mentlərə rast gəlirik. Bu zaman dü-
şünürsən ki, insan əməyi üçün bu,
çox mürəkkəbdir. Lakin analizlərin
yekununda yenə də qənaətə gəlirik

ki, bu nümunələrin hər biri məhz əl işidir.
Məsələn, Duzdağda apardığımız tədqiqatlar
zamanı aşkar olunan Erkən Dəmir dövrünə
aid daşduzlar bu baxımdan çox maraqlıdır.
Olduqca düzgün həndəsi ölçülərə malik olan
dördkünc formada böyük ustalıqla kəsilən
daşduzlar sanki xüsusi bir texnoloji avadanlı -
ğın məhsuludur.  Belə qənaətə gəlmək olar
ki, həmin daşduzlar ticarət məqsədi daşıyıb.  

 – Uzun zamandır ki, tədqiqatlarınızla
Naxçıvanın qədim yaşayış məskəni kimi
öyrənilməsinə mühüm töhfələr verirsiniz.
Əməyiniz də dövlət tərəfindən öz layiqli
qiymətini alıb. Bu sizdə hansı təəssü-
ratları yaradıb?

    – Naxçıvan Muxtar Respublikası Ali
Məclisinin Sədri cənab Vasif Talıbovun 2018-ci
il 24 sentyabr tarixli Sərəncamı ilə “Naxçıvan
Muxtar Respublikasına xidmətlərinə görə”
nişanı ilə təltif olunmuşam. Bunu əməyimə
verilən çox böyük qiymət kimi qürur hissi
ilə qarşılayıram. Naxçıvanda elmə və elm
adamlarına yüksək qayğı göstərilir. Üstəlik,
diyarınızın qədim tarixinin, milli dəyərlərinizin
öyrənilməsinə və təbliğinə dövlət səviyyəsində
böyük qayğı ilə yanaşılır. Diyarınıza səfər
etdiyim gündən mən də bu qayğının əhatəsində
fəaliyyət göstərirəm. Bütün bunlara görə
minnətdarlığımı bildirirəm.

 – Katherine xanım, maraqlı müsahibəyə
görə minnətdaram, sağ olun. 

- Gülcamal TAHİROVA

Fransız arxeoloq: 
“Naxçıvanın hər daşında, qayasında oğuz-türk tayfalarının izləri var”

    – Arxadakı çadır nə üçündür? 

    – Gecələri orada yatıram.

    – Axı burada ev var. Niyə evdə deyil, çadırda yaşayırsınız? Axı

məcbur deyilsiniz orada qalmağa. Bəs gecələr qorxmursunuz?

    – Gecənin səssizliyindən zövq alıram və heç bir qorxu hissi

zövqlə yaşamağıma mane ola bilməz. Mən belə xoşbəxt oluram.

Nəyə görə qorxu mənim xoşbəxtliyimə mane olmalıdır?..

    Xoşbəxtliyini seçdiyi peşədə tapan, Naxçıvanda uzun zamandır,

arxeoloji tədqiqat aparan beynəlxalq ekspedisiyanın üzvü, fransız

tədqiqatçı Katherine Anne Marro ilə müsahibəmizə belə bir maraqlı

dialoqla başladıq. Müsahibə üçün zaman və yer müəyyənləşdirdikdə

heç gözləmədiyim bu məkanı – arxeoloji qazıntılar aparılan Kültəpə

kəndini seçməyi məni heyrətləndirmişdi. 15 ildən çoxdur ki, araşdır-

malarını Naxçıvan Muxtar Respublikasına həsr edən Katherine xanım

bu yerlərin təbiətinə və coğrafiyasına vurğunluğunu məhz belə ifadə

edir: təbiətə, tarixə daha yaxın olmaq. Axı o zamanını bu qədim

diyarın daşı-torpağı ilə təmasda olmaqla keçirir. Qədim torpaqlarımızın

toxunduğu hər qarışından, necə deyərlər, tarix çıxaran arxeoloq

xanımın Naxçıvanla bağlı təəssüratlarından və apardığı tədqiqatlardan

gəldiyi qənaətlərdən bəhs edən müsahibəmizi təqdim edirik.  

Tarixin izi ilə

     23 il bundan öncə 1998-ci il martın 3-də
Şərur rayonunun Oğuz kəndində dünyaya göz
açmışdı qardaşım. Dəcəlliyi, şıltaqlığı ilə ailənin
sevimlisinə çevrilən Cavid kiçik
yaşlardan ata-ananın bir sözünü iki
eləməz, bacılarının (mən, Kəmalə,
Rəqsanə) qeydinə qalır, qardaş qay-
ğısını əsirgəməzdi üzərimizdən.
Məhəlləmizdə də həmyaşıdları ilə
səmimi münasibəti var idi, qonum-
qonşudan bir yanlış hərəkətini eşit-
məzdik, onun davranışlarını nümunə
çəkirdilər digər uşaqlara da. Gün-
lərimiz öz balaca dünyamızın axa-
rında, xoş əhvali-ruhiyyədə, oyunlar oynamaqla,
fikirlərimizi bir-birimizlə bölüşməklə keçirdi.
Evin balacası olduğumçün mənə daha çox
diqqət göstərir, əzizləyirdi qardaşım. Beləcə,
mehriban, şən, deyə-gülə bir ailənin 4 övladı
böyüyüb yaşa dolduq, məktəbə qədəm qoyduq.
Cavid məktəbdə oxuduğum illərdə daim dərs-
lərimlə maraqlanır, yaxşı oxuyub ali təhsilli
olmağımı arzu edir, dəyərli məsləhətləri ilə hə-
vəsləndirirdi məni. Özü də şagird yoldaşları
arasında hazırcavablığı, fəallığı ilə seçilirdi,
buna görə müəllimləri dəfələrlə evimizə zəng
edib təşəkkürünü bildirirdi. Bilik yarışlarından,
müsabiqələrdən qazandığı uğurları, fəxri fər-
manları ilə ailəmizə sevinc bəxş edirdi qardaşım.
Riyaziyyat, fizika, kimya dərslərini çox sevir,
məni də öyrədirdi. Digər dərsləri təkrarlama-
yanda qismən unutsam da, onun səlis şəkildə
izah etdiyi həndəsi məsələlər yaddaşıma möhkəm
həkk olunub, heç vaxt yadımdan çıxmır. Cavidin
yeniyetməlik illərindən yadımda qalan maraqlı
hadisələr bir deyil, beş deyil, onlarladır. Ancaq
bir məqamı bu günlərdə lap çox xatırlayıram.
O da hər dəfə televiziyada Birinci Qarabağ
müharibəsindən bəhs edən sənədli filmləri, xal-
qımızın başına gətirilən müsibətləri qardaşımın
yumruq düyünləyib, diş qıcayaraq izləməsi,

film bitdikdən sonra saatlarla
müzakirələr aparmağımız, bu
zaman onun məsələlərə necə iç-
dən, ürəkdən yanaşması idi. Bəli,
Vətənə məhəbbəti, torpağa bağ-
lılığı hələ yeniyetməlikdən göz-
lərindən, hərəkətlərindən, danı-
şığından oxunurdu qardaşımın.
Məhz elə buna görədir ki, 1990-cı
illər tariximizlə bağlı atama xeyli
suallar verər, bu barədə böyük-

lərdən, müəllimlərdən hey maraqlanar, çoxlu
kitablar oxuyar, internetdə araşdırmalar aparar,
öyrəndiklərini daim bizimlə paylaşardı. Gələcəklə
bağlı planlarımızdan ara-sıra söhbət düşəndə
ilk vaxtlar ali təhsil alacağını dilə gətirsə də,
yuxarı siniflərdə oxuyanda fikirləri tamamilə
dəyişildi və hərbçi olaraq Vətənimizi qorumağı,
torpaqlarımızın keşiyində dayanmağı qərara
aldı...
     Məktəbdə müəllimlərimiz biz şagirdlərə
həyatın mənasını aşılayanda tez-tez Amerika
yazıçısı Ernest Heminqueyin sözlərini xatırla-
dırlar: “Mübarizə bizi məqsədə yaxınlaşdırır
və cəmiyyətdə yerimiz olduğunu sübut edir”.
Məhz qardaşım Cavid də cəmiyyətdə öz yerinin
olduğunu sübut etmək, məqsədinə, amalına
çatmaq üçün çətin, məşəqqətli, sonu əbədiyyətə
uzanan mübarizə, qalibiyyət, ucalıq, fəxr yolunu
seçdi. 2012-ci ildə ilk qədəmlərini atdı bu
yola. Naxçıvan şəhərindəki Heydər Əliyev
adına Hərbi Liseyə qəbul imtahanında müvəf-
fəqiyyət əldə edərək kursant adını qazandı.
Zabit adını almaqdan ötrü Heydər Əliyev adına
Azərbaycan Ali Hərbi Məktəbini də oxudu.
Burada təhsil aldığı müddətdə nümunəvi dav-
ranışı, nizam-intizamlı xidməti, uğurları ilə
ailəmizə fəxarət gətirdi, 4-cü kursda təhsildə

fərqləndiyinə görə təşəkkürnamə göndərdilər
evimizə. O gün keçirdiyimiz sevinc, qürur
hissini heç bir cümlə ilə ifadə etmək mümkün
deyil. 2019-cu ildə Ali Hərbi Məktəbi bitirərək
şərəfli Vətən keşikçisi adının məsuliyyətini
üzərinə götürərək Mingəçevirdə yerləşən “N”
hərbi hissəyə taqım komandiri kimi təyinat
aldı. Hərbidə fəaliyyət dövrü qısa zamanı əhatə

etsə də, elimizin-obamızın, ailəmizin adını öz
məsuliyyətli işi ilə uca etməyi bacardı, nümunəvi
xidmətinə görə 2020-ci ildə fəxri fərmana
layiq görüldü...
     Hələ müharibə başlanmazdan əvvəl, Tovuz
hadisələri dövründə də evə zəng edəndə elə
hey deyirdi ki, yetər artıq bu nankorlara verdi-
yimiz möhlət, Ali Baş Komandanın əmrinə
müntəzirik, İnşaallah, yaxın vaxtlarda işğaldan
azad edərik ata-baba torpaqlarımızı. Sentyabrın
27-si müharibə başlayanda bütün vətənpərvər
oğullar kimi qardaşım da öz əsgərləri ilə birgə
döyüş əməliyyatlarına rəhbər kimi qatıldı və
qısa zamanda Murovdağ, Suqovuşan, Ağdərə
istiqamətində bir sıra yüksəkliklərin azad edil-
məsində şücaət, qəhrəmanlıq göstərdi. Müha-
ribənin ilk günlərində bir neçə dəfə evə zəng
vurub hal-əhval tutmuşdu, hər telefon danışığında
səsindən əhvalının yüksək olduğunu hiss edirdik.
Oktyabrın 4-ü sonuncu dəfə zəng etmişdi evə.
Yenə də danışığından bir nigaranlıq duymadıq,
“Ata, ana, hər şey yaxşıdı, ordumuz irəliləyir,
özünüzdən, bacılarımdan muğayat olun, məndən
nigaran qalmayın, telefonun şarjı azdı, sönə-
cək”, – dedi. Və telefon əbədi olaraq susdu...
Günlər sonra, oktyabrın 15-də  qardaşım əbə-
diyyət günəşi kimi Vətən göylərində parladı.
Biz isə bundan düz 45 gün bixəbər qaldıq. 
     Hər gün susan telefonun “dil açıb danışaca-
ğının”, qardaşımın səsini eşidəcəyimizin ümidi
ilə zəng vururduq o nömrəyə və nəhayət, no-
yabrın 29-da şəhid xəbərini eşitdik. Şəhadətə
yetməsindən sonra dövlət başçımızın müvafiq
sərəncamları ilə “Vətən uğrunda”, “Suqovuşanın
azad olunmasına görə” medalları və 3-cü
dərəcəli “Vətənə xidmətə görə” ordeni ilə təltif
olunması isə bizə qürur hissi yaşatmaqla pərişan
qəlbimizə qismən rahatlıq gətirdi...

    Canım, bayraq sevdalı qəhrəman qardaşım,
bilirəm indi cənnət bağında əyləşib, seyr edir-
sən bizləri. Sənlə bağlı unudulmaz, əziz xati-
rələr o qədər çoxdur ki, hər biri üçün saatlarla
danışsam, yetməz, az gələr mənə. Əsgərlərin,
komandir yoldaşların igidliyin, alicənablığın,
nümunəvi xidmətin barədə o qədər ürəkdolusu
xoş sözlər deyirlər ki, qürurlanmamaq, fəxarət
hissi keçirməmək mümkün deyil. Qardaş,
həsrətini ovutmaqdan ötrü sənli günlərimizlə,
həyat yolunla bağlı videolar çəkir, slaydlar
hazırlayıram, müəllimlərimin, sinif yoldaş-
larımın “qəhrəman bacısı” sözünü eşidəndə
isə qürurum yerə-göyə sığmır. Anamla birgə
otağını üçrəngli sevdalınla, xatirə əşyalarınla
bəzəmişik, hər gün oradan nəfəsini, ətrini
duyuruq sənin. İndi o otaq nəinki bizim, səni
yad etmək üçün evimizə gələn hər kəsin, qo-
hum-əqrəbanın, dost-tanışın ziyarət yerinə
çevrilib. Cavid, çox sevdiyin o ağaca da hər
gün baş çəkir, qulluq göstərirəm. Yəqin yadına
düşdü öz əllərinlə əkib-böyütdüyün göycə
ağacı. Bakıda təhsil aldığın, hərbidə xidmət
etdiyin müddətdə onun barından göndərərdik
sənə. Hər il azı 5-10 kiloqram meyvə yığılardı
o ağacdan, bu il nədənsə üstündə bir-iki göycə
ancaq görə bildim. Atam deyir ki, bizə həyat
bəxş edən ağaclar da canlı olduğu üçün ətrafda
baş verənləri hiss edə bilər. Bəlkə də, o da
bizim yaşadıqlarımızı duyur, sənin yoxluğunun
həsrətini çəkir. Kəndimizin girişində sənin
adına bir bulaq da çəkdirmişik. Vətən, torpaq
naminə döyünən o incə, həssas qəlbində qay-
nayan böyük arzuların suya dönüb axır kö-
nüllərə, təravət, şuxluq gətirir ürəklərə...
    Əziz qardaşım, gözün arxada qalmasın,

atan, anan, bacıların üçün qətiyyən nigaran

olma, hamısı yaxşıdı. Cavid, yadında gələcəklə

bağlı planlarımızı bölüşəndə hər zaman deyirdin

ki, “mənim balaca bacım oxuyub, ali təhsilli

olacaq, yaxşı yerdə işləyəcək, ailəmizə qürur,

fəxarət yaşadacaq, Nuruyevlərin adını uca

edəcək”. Çalışacağam dediyin sözlərə əməl

edəm, qardaş. Ancaq nə qədər ucalsam da,

sənin qalxdığın zirvəni heç vaxt fəth edə bil-

mərəm. Çünki zirvələrin ən alisi, ən müqəddəsi

sənə məxsusdur. Bacın qurban sənə, nur üzlü,

gülər gözlü qardaşım...

- Nail ƏSGƏROV

Bir bacının monoloqu...

    Mən əzəli torpaqlarımızın nicatı naminə canını fəda edərək üçrəngli bayrağımızı ən ali
zirvəyə yüksəldən, igidliyi, şücaəti ilə ata-analara, bacı-qardaşlara sonsuz qürur hissi
yaşadan, al qanı ilə zəfər, qələbə nəğməsi yazan yüzlərlə Vətən övladından birinin bacısı –
Kənarə Nuruyeva. Bütün şəhid bacıları kimi, mənim də fəxr, ümid, inam yerim, atamdan
sonra yeganə arxam, dayağım olan qardaşım Cavid haqqında danışacaq çox sözüm,
bölüşəcək çox xatirəm var. Düşündükcə yaddaşımda ötənlər, olub-bitənlər, Cavidli xatirələr
canlanır, ailəmizdə yaşanan xoşbəxt, unudulmaz anlar, qayğılı, qayğısız günlərimiz
xəyalımdan gəlib keçir bir-bir...

    13 oktyabr 1921-ci ildə imzalanmış Qars
müqaviləsi Birinci Dünya müharibəsinin sona
çatması və bundan sonra Avropada yeni yaranan
dövlətlər arasında sərhədlərin şəkilləndirilməsi
üzrə aparılan siyasi danışıqlar ərəfəsində bağ-
lanılaraq tarixdə dərin iz buraxıb. O zaman
Türkiyə, Rusiya, Azərbaycan, Gürcüstan və
Ermənistan dövlətləri arasında aparılan danı-
şıqların nəticəsində Naxçıvanın Azərbaycanın
tərkibində toxunulmazlığı birdəfəlik olaraq
təsbit edilmişdir. Bundan sonrakı dövr isə
indiki kimi məğlub durumda olsa da belə, ye-
rində rahat otura bilməyən ermənilərin sovet
dövründəki min bir fitnə-fəsadları nəticəsində,
əslində, Qars müqaviləsi ilə qəti şəkildə müəy-
yənləşdirilmiş sərhədlərin pozulması ilə nəti-
cələnmişdir. Bu isə ötən dövr ərzində ölkəmizin
yurd qeyrətli alimlərini və siyasətçilərini narahat
etmişdir ki, onlardan biri də 100 illik yubileyinə
hazırlaşdığımız “Şərq qapısı” qəzetinin 1998-ci
il 4 fevral tarixli sayında “Qars müqaviləsinə
məhəl qoyulmadığından…” başlıqlı yazı ilə
çıxış edən görkəmli coğrafiyaşünas alim Səfəralı
Babayev olmuşdur. 

    Qars müqaviləsi mövzusu son dövrlərdə
aktual olmaqla, çox sayda alim və tədqiqatçı
jurnalistin diqqətini cəlb etməkdədir. Xüsusən
yaxın keçmişimizdə Qarabağı işğal edərək
Naxçıvan ərazilərinə də iştahalanan ermənilərin
çirkin niyyətlərinə qarşı tutarlı arqumentlərlə
çıxış etmək baxımından bu tarixi sənəd həmişə
əldə əsas olub. Məkrli ermənilərə heç zaman,
heç bir yerdə inanmamağı, onların yalvarışla-
rının belə, təhlükəli olduğunu bu məqaləsində
israrla qeyd edən tanınmış alim, AMEA-nın
müxbir üzvü  Səfəralı Babayev də tarixi Qars
müqaviləsinin əhəmiyyətini sadə dil üslubu
və dərin elmi arqumentlərlə izah edərək,
əslində, bu müqavilənin bağlanılmasından
sonra Naxçıvana aid ərazilərin ermənilər tərə-
findən necə “oğurlandığını” açıq dəlillər və
tarixi sənədlərlə oxuculara çatdırır. Belə ki,
yazıda da qeyd olunduğu kimi, bir zamanlar,
yəni Azərbaycan Xalq Cümhuriyyəti dövründə
114 min kvadratkilometrlik əraziyə malik
olmuş ölkəmizin tarixi Zəngəzur torpaqlarının
itirilməsi ilə paralel olaraq Naxçıvan Muxtar
Respublikasının da Qars müqaviləsinə əsasən
təsbit olunmuş ərazisinin 1929-cu ildən sonra
625 kvadratkilometrinin tədricən “yox olaraq”
Ermənistana birləşdirilməsi prosesləri getmişdir.
Şübhəsiz, mərkəzi Moskva hakimiyyətinin
gizli himayəsindən ürəklənən həyasız ermənilər
müxtəlif bəhanələr gətirərək nəyin bahasına
olursa-olsun, bunu həyata keçirməyə çalışmışlar.
Nəticədə, məqalədə də göstərildiyi kimi 1928,
1932, 1942 və 1963-cü illərdə çəkilmiş to-
poqrafik xəritələrdə ermənilərin ələ aldıqları
kartoqraflar tərəfindən saxtakarlıqlara yol ve-
rilərək tədricən on minlərlə hektar Naxçıvan
torpaqları indiki Ermənistan ərazilərinə qatıl-

mışdır. Bunlar da ozamankı Azərbaycan
rəhbərliyinin “gözündən qaçmaqla” sonralar
cəzasız qalan ermənilərin daha da quduzlaş-
masına, necə deyərlər, arxazəmini yaratmışdır. 
     Bəs Naxçıvanın həmin itirilmiş əraziləri
hansılardır? Əslində, bu gün ildönümü yaxın-
laşan 44 günlük şanlı Vətən müharibəsindən
sonra təslim olmuş işğalçı Ermənistandakı
tarixi yurd yerlərimiz olan Qərbi Zəngəzur və
ona bitişik ərazilərdəki bu torpaqlar bir zamanlar
bütöv Azərbaycanın tərkib hissəsi olmuşdur.

Məqalədə də göstərildiyi kimi, Qars müqavi -
ləsinin şərtlərinə əsasən Naxçıvana məxsus
olmuş Sədərəyin Kərki kəndinə aid olan
ərazilərin böyük bir hissəsi, eləcə də Şərur
rayonunun Xaçik, Horadiz, Şahbuz rayonunun
ərazisi olmuş Oğbin, Sultanbəy, Ağxəç, Ses,
Almalı və İtqıran kəndləri ilə yanaşı, Ordubad
rayonuna məxsus olmuş Qorçevan kəndləri
və eləcə də Kilit kəndinin torpaqlarının bir
hissəsi bu yolla erməni təcavüzünün qurban -
larına çevrilmişlər. Əslində, bir zamanlar
bu kəndləri yaxşı tanıyan indiki ahıl və nis-
bətən yaşlı nəslin insanlarının söhbətlərindən
xatırlayırıq ki, hələ sovetin “yenidənqurma-
sına” qədər azərbaycanlılar yaşamış bu ya-
şayış məntəqələri ilə həmsərhəd olan Nax-
çıvan kəndləri sakinlərinin köhnədən qalma
tanışlıqları və hətta qohumluq əlaqələri də
qorunub saxlanılırdı, onlar arasında gediş-
gəliş də var idi… 1988-ci ildən başlanan
hadisələrin nəticələri belə, artıq hər kəsə
məlumdur. 
    Tarix göstərir ki, ermənilər hər kəsin
imza atıb hörmət etdiyi beynəlxalq sənədlərə
məhəl qoymayan və bəzi hallarda da bundan
qazanclı çıxan dünyadakı tək bir etnik qrup-
dur. Ancaq, necə deyərlər, zaman dəyişilmiş
və astarı üzündən daha təhlükəli olan erməni
sifətini artıq bütün aləm tanıyır. Bu gün
otuz illik işğalçı sərxoşluğundan sonra müzəf -
fər Azərbaycan Ordusunun təpəsinə vurduğu
dəmir yumruqdan sərsəmləyən erməni cəmiy -
yəti gündüzlər bir-birini didib, gecələr də
revanşist xəyallarla bir növbəti sabah üçün
narahat yuxuya dalır. Və belə görünür ki,
bu yuxudan da heç vaxt ayılmayacaqlar. 

- Əli CABBAROV

Ermənilərin çin olmayacaq yuxuları
yaxud Qars müqaviləsinə məhəl qoymayan etnosun acı sonluğu

    Yüzillik dövr yubileylər üçün ən yaxşı zaman bölümü olmaqla bərabər, həm də keçmişin,

indiki dövrün və gələcək nəsillərin tarixi gerçəklikləri bir arada yaşaya bilməsi üçün də ən

rasional bir müddətdir. Bu mənada, son yüz il ərzində xalqımızın yaddaşında dərin izlər

qoymuş hadisələrin təhlili onu deməyə əsas verir ki, tarixi dərindən öyrənib və öyrətmədən bir

zamanlar baş vermiş yaxşı-yaman hadisələrin qısa zamanda unudulması da qaçınılmazdır ki,

bu da zamanla ermənilər kimi bədnam qonşularımızın faşizm xislətinin və onları alət edən

beynəlxalq qüvvələrin məkrli siyasətinin bizə vurduğu dəhşətli zərbələrlə nəticələnmişdir. Bu

mənada, Naxçıvanın Azərbaycan Respublikası tərkibində muxtariyyət statusuna beynəlxalq

səviyyədə zəmanət verən Qars müqaviləsinin 100 illiyi ilə bağlı Naxçıvan Muxtar Respublikası

Ali Məclisi Sədrinin “Qars müqaviləsinin 100 illiyinin keçirilməsi haqqında” 2021-ci il 8

fevral tarixli Sərəncamı böyük tarixi əhəmiyyət daşıyır. 

Yüzillik mətbuat arxivimizdən bu günə

Əfsanəyə dönən ömürlər

     Muxtar respublikada sosial-iqtisadi siyasət
uğurla həyata keçirilir, bütün sahələrdə davam
etdirilən islahatlar sosial müdafiə sisteminin
də inkişafına geniş imkanlar yaradır. Pensiya
və məcburi dövlət sosial sığorta ödəmələrinin
qanunvericiliyə uyğun təyin edilməsi və vaxtında
ödənilməsi, habelə ödənilmə sahəsində tətbiq
olunan mütərəqqi üsullar əhaliyə daha yüksək
səviyyədə xidmət göstərilməsini təmin edir.
     Naxçıvan Muxtar Respublikası Dövlət So-
sial Müdafiə Fondu tərəfindən əhalinin, xüsusilə
əmək pensiyaçılarının rahatlığının təmin olun-
ması, onların rifah halının yaxşılaşdırılması
istiqamətində tədbirlər daim diqqətdə saxlanılır.
Fond avqust ayını da uğurla başa vurmuş,
üzərinə düşən vəzifə və tapşırıqların yerinə
yetirilməsi üçün müvafiq tədbirlər görmüşdür.
Əmək pensiyaları və məcburi dövlət sosial
sığorta ödəmələri vaxtından əvvəl maliyyə-
ləşdirilmiş, pensiya ödənilməsinə 15 milyon
190 min manat, sosial sığorta ödəmələrinə
isə 275 min manat vəsait xərclənmişdir.
    Ötən ay müvafiq qurum tərəfindən məcburi
dövlət sosial sığortahaqqı üzrə 7 milyon 845
min 800 manat vəsait yığılaraq fondun xəzinə
hesabına köçürülmüşdür. Ümumiyyətlə pen-
siya və müavinətlərin ödənişinə ayrılan vəsaitin
50,7 faizi məcburi dövlət sosial sığortahaqqı
olaraq yığılmışdır. Hesabat ayında 6 hüquqi
şəxs və 213 fiziki şəxs məcburi dövlət sosial
sığorta ödəyicisi kimi uçota alınmışdır.
     Hesabat dövründə “Əmək pensiyaları haq-
qında” Azərbaycan Respublikası Qanununa
əsasən pensiya hüququ yaranmış 153 vətəndaşa
əmək pensiyası təyin edilmişdir. Bunlardan
108-i yaşa, 17-si sağlamlıq imkanları məh-
dudluğa, 28-i isə ailə başçısını itirməyə görə
əmək pensiyasına çıxmış vətəndaşlar olmuşdur.
Pensiya təyin olunmuş vətəndaşların 116-sı
kişi, 37-si isə qadındır. Fərdi uçot sistemində
də işlər davam etdirilmiş, yeni əmək fəaliy-
yətinə başlayan 5 sığortaolunana fərdi şəxsi
hesab açılmışdır.
    Fond bundan sonra da əhalinin sosial ri-
fahının və həyat səviyyəsinin yüksəldilməsi
üçün müvafiq tədbirlərin icrası sahəsində
üzərinə düşən vəzifələri yerinə yetirməyə
çalışacaqdır.

Naxçıvan Muxtar Respublikası Dövlət 
Sosial Müdafiə Fondunun mətbuat xidməti

Ötən ay 153 nəfərə əmək 
pensiyası təyin edilib

Qeydiyyat №: 575

Əlyazmalara cavab verilmir

    Naxçıvan Muxtar Respublikası Rabitə və Yeni Tex-
nologiyalar Nazirliyinin şəhər, rayon rabitə idarələrində
çalışan rabitə mütəxəssislərinin peşəkarlıq səviyyəsini
artırmaq məqsədilə onların ixtisas hazırlığına qrup ha-
lında cəlb olunmaları yekunlaşıb. Nazirliyin 2021-ci il
İş Planına əsasən Naxçıvan şəhər və Babək rayon
rabitə idarələrinin, ümumilikdə, 48 əməkdaşı Naxçıvan
Regional Peşə Tədris Mərkəzində, Şərur Rayon Rabitə
İdarəsinin isə 9 əməkdaşı Şərur Texniki-Peşə və Sürü-
cülük Məktəbində ixtisasartırma kurslarında iştirak
ediblər. Tədris müddəti bir ay davam edən kurslar
3 mərhələdə həyata keçirilib.
    Kursları Naxçıvan Şəhər Rabitə İdarəsindən 22,
Babək Rayon Rabitə İdarəsindən 26, Şərur Rayon
Rabitə İdarəsindən isə 9 olmaqla, ümumilikdə, 57
nəfər tədrisi müvəffəqiyyətlə bitirib. Kursun sonunda
müdavimlər peşə ixtisas təhsili haqqında müvafiq
hüquqi sənəd (şəhadətnamə) ilə təmin olunublar. 
    Kabel xətlərinin quraşdırılması və təmiri üzrə rabitə
montyoru üzrə ixtisasartırma kurslarında təhsil alan
müdavimlərə rabitə avadanlıqlarının əsasları, paylayıcı
şkaf və kabel qurğularının montajı, elektrotexnika,
əməyin mühafizəsi, peşə etikası və xidmət mədəniyyəti
barədə dərslər tədris olunub. İxtisasartırma kurslarının
təşkili müdavimlərin müvafiq peşələrə yiyələnmələrinə,
peşəyönümlü nəzəri və praktik biliklərin artırılmasına,
peşəkar ixtisaslı kadr kimi formalaşmalarına zəmin
yaradıb.

Naxçıvan Muxtar Respublikası Rabitə və 
Yeni Texnologiyalar Nazirliyinin mətbuat xidməti

İxtisasartırma kursları yekunlaşıb

     Möcüzəli dünyamız həmişəyaşar
hisslərdən yaradılıb, sehrində insanlar
ata qanı, ana südü ilə doğmalaşıblar.
Azərbaycan xalqı ailə qurmağa həmişə
müqəddəs iş kimi baxaraq məhəbbət
hissini, iki gəncin ülfət bağlayıb ailə
qurmasını ilahi ölçülərlə mənalandır-
mışdır. Azərbaycan ailəsinin əsas bü-
növrəsi sayılan qadınlarımız tarixboyu
min bir əzaba qatlaşaraq ailəsini qoru-
mağa, qohum-əqrəbanın, el-obanın adı-
na ləkə gətirilməsinə imkan verməməyə
çalışmışlar. Ailədə kişi də, qadın da,
necə deyərlər, öz yerini tanımış, tarixən
yaranıb formalaşmış adət və ənənələrə
hörmətlə yanaşılmışdır. Lakin xalqı-
mızın tarixən qoruyub hifz etdiyi əxlaqi
sərvət və normalar, ən ülvi nümunələr
bəzi ailələrdə müxtəlif səbəblərdən
müəyyən dəyişikliklərə uğrayıb, analıq
instinkti, ailəyə bağlılıq, məsuliyyət,
qadına məxsus nəciblik və zəriflik
hissləri yavaş-yavaş tükənməyə doğru
getməyə başlayıb.
    Hamımıza yaxşı məlumdur ki,
hazırkı dövrdə keçmişlə müqayisədə
ailələrin qurulması, onun qorunması
başqa meyarlara söykənir. Müasir
Azərbaycan gəncləri ailə qurmaq
məsələsində bəzən anlaşılmazlıqlara,
səhvliklərə yol verirlər ki, bunun
da əsas səbəbinin yanlış seçimin,
düşünülmədən verilmiş qərarın uğur-
suzluğu ilə bağlılığı məlum olur.
Yeni qurulan ailələrin bir çoxunun
uzunömürlü olmaması təkcə maddi
problemlərlə deyil, həm də hansısa
maraqlar üzərində qurulan münasi-
bətlərlə əlaqədardır. Sirr deyil ki,
hazırda gənclərimizin əksəriyyəti
imkanlı, maddi durumu yüksək olan
valideynlərin övladları ilə ailə qur-
mağa üstünlük verirlər. Ancaq nikah

baş tutsa da, bu cür ailələrdə daim
münaqişə və gərginlik hökm sürür,
əksər hallarda isə həmin ailələrin
aqibəti uğursuzluqlarla nəticələnir.
    Digər tərəfdən bəzi gənc qızları-
mız, gəlinlərimiz, hətta yaşlı nəslin
nümayəndəsi olan qadınlarımızın
dəblə ayaqlaşmaq cəhdləri, “dəbdir”,
“zamanın tələbidir” deyərək həddən
artıq açıq-saçıq geyinmələri, dav-
ranışlarında yol verdikləri qeyri-etik
situasiyalar ailə-məişət məsələlərində
öz zərərli təsirini büruzə verir. Gö-
rünür, Avropanın çoxdan öz həyatının
gündəlik normasına çevirdiyi də-
yərləri qəbul etməklə hansı xalqa
məxsus olduğumuzu yaddan çıxa-
rırıq. Yaddan çıxardığımız dəyərlər
arasında uşaqlıqdan gözlərinin nuru
ilə böyütdükləri oğul və qızları tə-
rəfindən evlərdə tək-tənha qalmış,
qocalar evinə verilmiş ağsaqqal və
ağbirçəklərimizin sayının artması,
ata-anaya həyan olmaq kimi şərəfli
borcun yerinə yetirilməməsi məsə-
lələri də yer almaqdadır.
     İsməti, namusu hər şeydən üstün
tutmuş, öz igidliyi və cəsarəti ilə
şöhrət qazanaraq adını tarixin yad-
daşına həkk etdirmiş Azərbaycan qa-
dını bu gün cəmiyyətimizin aparıcı
qüvvəsinə çevrilib. O, ailənin qayğıları
ilə bərabər, cəmiyyətin də bir sıra
qayğılarını öz üzərinə götürmüşdür. 
    Belə analarımızdan biri də öm-
rünün ahıl vaxtlarını yaşayan Culfa
rayonunun Yaycı kənd sakini, ha-
mının xeyirxahlıq timsalı kimi ta-
nıdığı Fatimə Hüseynovadır. Rayo-
nun ən böyük yaşayış məntəqəsi

Yaycıda həyata göz açmış Fatimə
Hüseynova böyük bir ailənin so-
nuncu qız övladı olub. Kənd sakin-
lərinin özünün və sözünün yerini
bilən bir insan kimi tanıdığı Musa

kişinin 4 övladından biri olan
Fatimə gözünü açandan vali-
deynlərini başqalarına əl tutan,
camaatın xeyir-şərinə yarayan
insanlar kimi görüb. 1951-ci
ildə Fatimə İbrahim ilə ailə
həyatı qurub. 
    Ailə – dörd hərfdən ibarət
olan bu kəlmənin əsasında
necə böyük bir məna var. İki-
nəfərlik uzun bir yola çıxılan, səadət
və xoşbəxtlik arzulanaraq təməl daşı
qoyulan ailənin həyat yolu məhz
belə başlayır. Bu yolda önə çıxan,
bir-birindən fərqlənən uzun günlər
var. Təbii ki, bu fərqlilik həmin iki
gəncin bir arada keçirdiyi asan və
çətin günləri səbirlə yaşamasıdır.
Birgə öhdəsindən gəlinən bütün çə-
tinliklər həmin ailəni möhkəmləndirir
və uzunömürlü edir.  
     Fatimə nənə də ömür-gün yoldaşı
ilə həyatın acı-şirinini bir-birindən
ayırmağı bacararaq, böyük bir ailənin
ağırlığını öz çiyinlərində daşıyaraq
bu gün evliliklərinin 70 ilini qeyd
edir. İndi İbrahim babanın 94, Fatimə
nənənin isə 89 yaşı var. 70 il öncə
qurulan ailədə 10 övlad dünyaya gəlib.
Bu gün onların hər biri bir ailə başçı-
sıdır. 5 qız və 5 oğul övladı olan İbra-
him baba və Fatimə nənə hazırda  29
nəvə, 37 nəticə və 1 kötücə sahibidirlər.
    Uzunömürlü ailənin sirrini Fatimə
nənədən də soruşduq. Deyirlər, ya-
şayan bilər. Cavab verir: – Uzun -
ömürlü ailənin bircə sirri var, mənim
balam, o da  yaxşını pisə yama-
maqdır. Əlimizə iynə-sap almışıqsa,
demək, illərlə tikəcəyik. Gördüyü-

müz nöqsanları, qüsurları, yamaqları
yamayacağıq ipək qumaşla. Bu fani
dünyada xoşbəxtlik tapmaq istəyi-
riksə, dözməliyik bütün bunlara. Biz
çox çətinliklər çəkmişik. İbrahim

kişi dəmir yolunda çilingər işləyərdi.
O, işdə olduğu müddətdə evin bütün
qayğısını mən çəkərdim. O zamanlar
yaşayış çox çətin idi. Evlərdə nə
elektrik, nə də ki təbii qaz vardı.
Kənddə içməli su, demək olar ki,
yox idi.  Araz çayından su daşıyar,
evdə işlərimizi görərdik. Onda hər
iş çətinliklə başa gələrdi. Ocaq yan-
dırıb yemək bişirər, su isidib uşaqları
çimizdirər, sonra da onların paltar-
larını əlimizdə yuyardıq. Günümüzün
çoxu təndir başında çörək bişirməklə
keçərdi. Bu çətinliklərlə bərabər,
həm də 10 övlad böyütmək... İndiki
zamanda gənclərimizin yaşayışı, ev-
lərdə olan şərait çox yaxşıdır. Ərzaq
bolluğu içərisindədirlər, çörək-un
qıtlığı çəkmirlər, daha nə istəyirlər
ki... Bircə qalır mehriban və xoş
sözlə ailəni bir arada saxlayasan.
Dözümlü olub uşaq böyüdəsən, nəvə-
nəticə sahibi olasan. Şükürlər olsun
ki, İbrahim kişi ilə mən kötücə sahibi
də olmuşuq. Bu gün gənclərimiz
üçün yaradılan belə gözəl şəraitdə
uzunömürlü ailə yaşamayanların gü-
nahı elə özlərindədir.  
    Söhbətimizə qarışan İbrahim
baba: – Qızım, o zamanlar işləmək,

ailənin dolanışığını təmin etmək çox
çətin idi. Bu çətinliklərin öhdəsindən
gəlməkdə mənim ən yaxşı köməkçim
Fatimə xanım olub. Heç zaman evdə
nəyinsə yoxluğundan şikayətlənmə-
yib. Nə qədər çətinlik çəksə də, o,
hər zaman razılıq edib. Biz bir-biri-
mizə, necə deyərlər, güldən ağır söz

deməmişik. Əslində, gözəl
ailə, xoşbəxt birlikdəlik, heç
də söz-sov, “dığ-dığ” və ya
“evdə kimin sözü keçir” bi-
rinciliyi üzərində qurulma-
malıdır. Vaxtilə bizdən tərbiyə
alan 10 övladım da bu nü-
munəni öz övladlarına aşılayır.
İndiki gənclər bilməlidirlər
ki, ailədə hər bir çətinlik ola

bilər, əsas odur ki, o çətinliyin öh-
dəsindən birgə gələ bilməyi baca-
rasan, ailədə mehriban olasan. Bax,
o zaman ailən uzunömürlü olar.
     İbrahim kişi deyir ki, ailənin möh-
kəm olması üçün sağlam bünövrə,
sevgi və mehriban münasibət əsas
şərtdir: “Ailə müqəddəsdir. Bir dəfə
qurulmalıdır. Gözəl məhəbbətlə qu-
rulan ailənin ömrü də uzun olar. Sevgi
olmasa, yaşayış da olmaz. Biz ailədə
çox mehriban olmuşuq. Can deyib,
can eşitmişik. Bir-birimizi başa düşüb,
güzəştə getməyi bacarmışıq. Ailədə
inam, sədaqət və dostluq olmalıdır.
Qoy cavanlar bizim kimi ailələrdən
nümunə götürsünlər, dalaşmasınlar,
ailələrini dağıtmasınlar”.
    Yaşayışları sadə, söhbətləri səmimi
olan bu insanlarla sağollaşıb ayrılanda
İbrahim baba və Fatimə nənənin
gənclərə xitabən dediyi sözlər lap
yerinə düşdü: “Ta keçmişdən yeni
ailə quranlara ağsaqqallar, ağbirçəklər
“qoşa qarıyın” deyə alqış edərdilər.
Biz də bütün ailə quranlara qoşa qa-
rımağı arzulayırıq – bizim kimi”.

Səriyyə SALAHOVA
“Arazın səsi” qəzetinin

məsul katibi

Sevginin, səadətin və sədaqətin 70 ili

    Uzunömürlü ailələrin sirri nədədir? Yəqin bunun bir düsturu var…
Əlbəttə, hər bir uzunömürlü ailə xoşbəxt sayılmır. Amma qırx-əlli il bir
yerdə ömür sürən, hələ də əl-ələ tutub gəzən yaşlı insanları görəndə,
heç maraqlanmısınızmı, bu qədər uzun və sevgi dolu günləri necə
geridə qoyublar?

Nümunəvi ailələrimiz

    Torpaq Məcəlləsinə görə, Azərbaycan
Respublikasının vətəndaşları və hüquqi
şəxsləri torpaq sahələrini mülkiyyət, istifadə
və icarə hüququ ilə əldə edə bilərlər. Da-
şınmaz əmlak kimi torpaq mülkiyyət hü-
ququnun obyektidir. Hüquqi və fiziki şəxs-
lərin torpaq üzərində xüsusi mülkiyyət
hüququ torpaqlar üzərində qanunla və mü-
qavilə ilə müəyyən edilən məhdudiyyətlərə
və digər şərtlərə riayət etməklə sahiblik,
istifadə və sərəncam hüququdur. Torpaq
üzərində hüquqi və fiziki şəxslərin xüsusi
mülkiyyət hüququ dövlət və bələdiyyə
torpaqlarının özəlləşdirilməsi, alqı-satqısı,
vərəsəliyə keçməsi, bağışlanması, dəyiş-
dirilməsi və torpaqla bağlı digər əqdlərin,
habelə hüquqi şəxslərin nizamnamə (pay)
fonduna verilməsi əsasında yaranır.  Torpaq
sahəsi üzərində istifadə hüququ müvafiq
qərar (müqavilə) əsasında torpaqdan daimi
və ya müvəqqəti istifadə etməkdir. Torpağın
istifadəyə verilməsinə görə torpaq vergi-
sindən başqa haqq alınmır. Əvvəlcədən
müddəti müəyyən edilmədən həyata keçi-

rilən istifadə torpaqdan daimi istifadə
hesab olunur. Torpaqdan müvəqqəti
istifadə qısamüddətli və uzunmüddətli
olur. Bələdiyyə mülkiyyətində olan
torpaqlar daimi və ya müvəqqəti is-
tifadəyə bələdiyyələr tərəfindən ve-
rilir. 

Xüsusi mülkiyyətdə olan torpaq
sahələrinin istifadəyə verilməsi həmin

sahələrin mülkiyyətçiləri ilə istifadəçilər
arasında qanunvericiliklə müəyyən edilmiş
qaydada bağlanan müqavilə əsasında həyata
keçirilə bilər. Torpaq sahəsi üzərində icarə
hüququna gəldikdə isə qeyd olunmalıdır
ki, torpaq sahəsi üzərində icarə hüququ
müqavilə əsasında əvəzi ödənilməklə tor-
paqdan müddətli istifadə etməkdir.  İcarə-
yəverən kimi dövlət mülkiyyətində olan
torpaqlar üzrə müvafiq icra hakimiyyəti
orqanları, bələdiyyə mülkiyyətində olan
torpaqlar üzrə bələdiyyələr, xüsusi mül-
kiyyətdə olan torpaqlar üzrə həmin tor-
paqların mülkiyyətçiləri çıxış edirlər.
    Dövlət və bələdiyyə torpaqları mənfəət
əldə etmək məqsədilə fəaliyyət göstərən
hüquqi və fiziki şəxslərin istifadəsinə  icarə
əsasında verilir. Torpağın istifadəsi haqqında
sənədlərdə nəzərdə tutulduğu hallarda tor-
pağın istifadəçisi onu icarəyə verə bilər.
İcarə müddəti tamam olanadək icarəçi
öldükdə torpaq sahəsi üzərində icarə hüququ
onun vərəsələrinə keçir.
    Torpaq Məcəlləsində qeyd olunur ki,

torpaq sahəsi ilə bağlı öhdəliklər və məh-
dudiyyətlər də qoyula bilər. İstifadəyə və
icarəyə verilmiş, habelə xüsusi mülkiyyətə
verilmiş torpaq sahəsinə dair qoyulan
 öhdəliklər və məhdudiyyətlər müvafiq
müqavilə və ya məhkəmənin qərarı ilə
müəyyən edilir. 
    Bunu da qeyd edək ki, bələdiyyələrin
ehtiyat fondunun kənd təsərrüfatı təyinatlı
torpaqları yalnız kənd təsərrüfatı istehsalı
üçün  icarəyə verilə bilər və bu halda bə-
lədiyyə torpaqlarının icarəyə verilməsi
müqavilə ilə rəsmiləşdirilir. Bələdiyyə
mülkiyyətində olan torpaqlar istifadəyə
və icarəyə uyğun olaraq bələdiyyənin
qərarı (müqavilə) ilə verilir. Xüsusi mül-
kiyyətdə olan torpaq sahələrinin icarəyə
verilməsi isə tərəflər arasında bağlanılan
və notarial qaydada təsdiq olunan müvafiq
müqavilə əsasında həyata keçirilir. Bələ-
diyyə mülkiyyətində olan torpaq sahələrinin
alınması ilə yaranan hüquqların, habelə
torpaq sahələri və digər daşınmaz əmlaka
dair bağlanılan əqdlər nəticəsində əldə
edilən hüquqların dövlət qeydiyyatına alın-
ması məcburidir. Torpaq sahələri üzərində
qeydiyyatdan keçməmiş hüquqların mü-
dafiəsinə və toxunulmazlığına dövlət tə-
minat vermir.
    Sonda onu da vurğulayaq ki, kənd tə-
sərrüfatı məhsullarının bolluğunun yara-
dılmasında icarəyə verilmiş bələdiyyə tor-
paqlarının da mühüm əhəmiyyəti vardır
və həmin torpaqlardan təyinatı üzrə və
səmərəli istifadə olunması qarşıda duran
mühüm vəzifələrdəndir. Vətəndaşların bə-
lədiyyə mülkiyyətində olan torpaqlardan
icarə hüququ ilə istifadə etməsi ərzaq bol-
luğunun yaranmasına, özünüməşğulluğa
və ailə əməyinə əsaslanan təsərrüfatların
inkişafına öz müsbət təsirini göstərir.

Xəyal  EYVAZOV
Naxçıvan Muxtar Respublikası Ədliyyə

Nazirliyinin Bələdiyyələrlə iş mərkəzinin
rəisi, I dərəcəli ədliyyə qulluqçusu   

Torpaqlardan icarə hüququ ilə 
istifadə olunmalıdır

    Ölkəmiz dövlət müstəqilliyini əldə etdikdən sonra cəmiyyətimizin həyatında bir
çox mühüm dəyişikliklər baş vermişdir. Təbii ki, köklü dəyişikliklər, o cümlədən
mülkiyyətin müxtəlif forma və növlərinin mövcudluğu, torpaqla bağlı münasibətlərin
hüquqi tənzimlənməsini tələb edirdi. Məlum olduğu kimi, kənd təsərrüfatında əsas
istehsal vasitəsi olan torpaqların statusunun, hüquqi rejiminin, torpaq və digər təbii
ehtiyatlardan istifadə edilməsinin qanunvericilik əsasları olmalıdır və ölkəmizdə
bununla bağlı zəruri hüquqi baza yaradılmışdır. 

